
MINUTI

Il-Minuti tal-laqgħa Nru. 94 li saret fit-8 ta’ Novembru 2006 kienu konfermati.
THE CHAIRMAN (Onor. Jason Azzopardi) L-item prinċipali tal-lum huwa l-informazzjoni li ser tingħata mill-Onor. Censu Galea, Ministru tal-Kompetittivita` u l-Komunikazzjoni dwar il-green paper fuq il-politika marittima ta’ l-Unjoni Ewropea.  For the record irrid ninnota s-sens ta’ lealta ta’ l-Onor. George Vella li minkejja li m’hawnx quorum ġentilment ta l-fiat tiegħu biex inkunu nistgħu nibdew anke jekk xi membri se jittardjaw xi ftit.  Il-ministru.

INFORMAZZJONI MILL-ONOR CENSU GALEA, MINISTRU GĦALL-KOMPETITTIVITA’ U KOMUNIKAZZJONI, DWAR IL-GREEN PAPER FUQ IL-POLITIKA MARITTIMA TA’ L-UNJONI EWROPEA
ONOR. ĊENSU GALEA (Ministru tal-Kompetittivita` u l-Komunikazzjoni):  Mr Chairman, jiena kont se nistaqsik b’liema mod tixtieq li nibdew din id-diskussjoni, fis-sens, jekk tridx illi nagħmel xi ħaġa fuq fuq imbagħad isiru xi domandi, inkella mod ieħor.  Fil-fatt, in-noti li għandi hawnhekk huma proprju intenzjonati biex ipoġġu s-sitwazzjoni fl-isfond tagħha, imma bażikament wieħed jista’ jgħid illi dan is-suġġett tal-maritime policy green paper oriġina fis-sena 2004, f’Marzu 2005 kien hemm id-deċiżjoni li tiġi ppubblikata l-maritime policy green paper u fil-fatt din ġiet ippubblikata f’Ġunju li għadda.  

Kull wieħed mill-membri ta’ l-Unjoni Ewropea kellu l-possibilita’ li jippreżenta l-pożizzjoni tiegħu għar-rigward ta’ politika wiesgħa tal-qasam marittimu qabel il-pubblikazzjoni tal-green paper biex mhux il-kummissjoni tiddeċiedi xi trid tippubblika imma li dan isir bil-parteċipazzjoni tal-pajjiżi membri.  Tajjeb wieħed jgħid mill-bidu nett li l-idea kienet li mhux sempliċement nitkellmu dwar il-qasam purament marittimu, imma li jkun hemm possibbilta` li l-istati membri jippreżentaw il-pożizzjoni tagħhom in a wider context ta’ politika marittima fis-sens ta’ kif din se tolqot, per eżempju, il-coastal resources, it-turiżmu, il-merchant shipping u s-sajd b’mod li jkun hemm pożizzjoni iktar integrata dwar dan is-suġġett.  Fl-istess żmenijiet ukoll bdiet tqum il-kwestjoni ta’ sigurta` fuq l-ibħra tagħna speċjalment minħabba l-kwestjoni ta’ l-immigrazzjoni llegali. 
F’Jannar ta’ din is-sena Malta ssottomettiet il-pożizzjoni tagħha dwar din il-green paper u, kif nafu, Malta ilha għal numru kbir ta’ snin tieħu l-inizjattiva f’dan il-qasam, bl-ewwel inizjattiva kbira tkun dik ta’ l-1967 meta kien hemm il-preżentazzjoni ta’ Malta fl-Assemblea Ġenerali tal-Ġnus Magħquda.  F’Malta l-qasam marittimu dejjem ingħata l-importanza kbira minn kull gvern.
Aħna pprovajna nieħdu pożizzjoni fuq il-maritime policy li ma tkunx marbuta biss mal-merchant shipping.  Fil-preparazzjoni tal-pożizzjoni ta’ Malta ħadu sehem, minbarra l-ministeru tiegħi, il-ministeru ta’ l-affarijiet barranin, il-ministeru għall-affarijiet rurali u l-ambjent, il-ministeru tal-ġustizzja, il-ministeru għall-infrastruttura u r-riżorsi u l-ministeru tat-turiżmu u kultura biex kemm jista’ jkun nipprovaw nilħqu l-għan li jkun hemm pożizzjoni ntegrata.  Fil-fatt ħafna mill-pajjiżi ħadu l-istess atteġġjament biex huma wkoll ikollhom pożizzjoni iktar wiesgħa.  Fil-pożizzjoni ta’ Malta aħna pprovajna nindirizzaw il-problema dwar sigurta`, ekoloġija, aspetti ekonomiċi u politiċi u anke d-dimensjoni militari bis-sehem tal-Forzi Armati ta’ Malta.  Il-pożizzjoni li Malta poġġiet quddiem il-Kummissjoni Ewropea ġiet integrata fil-green paper, mhux neċessarjament kelma b’kelma imma fis-sustanza tagħha.  Din il-green paper ġiet eventwalment pubblikata fis-7 ta’ Ġunju li għadda bl-isem Lejn Politika Marittima ta’ l-Unjoni Ewropea għall-Ġejjieni - Viżjoni Ewropea għall-Oċeani u l-Ibħra.  

L-għanijiet prinċipali tal-green paper huma li tipprova tistimula l-iżvilupp u l-impjiegi, anke b’assoċjazzjoni ma’ parti oħra tal-politika Ewropea, preċiżament dik marbuta ma’ l-Aġenda ta’ Lisbona, b’mod illi kemm jista’ jkun jiġi mħares l-ambjent fejn jidħol il-baħar.  Imbagħad hemm ukoll ir-rwol ewlieni ta’ l-oċeani f’dak li huwa titjib tal-kwalita` tal-ħajja taċ-ċittadini ta’ l-Unjoni Ewropea kemm fil-livell ta’ għejxien kif ukoll fil-post fejn jaħdmu u fejn imorru jqattgħu il-btajjel tagħhom fir-reġjuni kostali.  
Kemm jista’ jkun aħna ridna neżaminaw l-attivitajiet ekonomiċi marbutin ma’ l-oċeani u ma’ l-ibħra fejn, naturalment, is-sajd u l-merchant shipping kienu fuq quddiem nett ta’ l-aġenda tagħna.  Fil-pożizzjoni tagħna pprovajna, forsi b’kontradizzjoni, li nisfruttaw kemm nistgħu l-potenzjal tal-baħar mingħajr ma nagħmlu ħsara lill-ibħra.  Minn din toħroġ id-diffikulta` prinċipali ta’ l-hekk imsejjaħ sustainable development u sustainable use u affarijiet bħal dawn.
Jekk wieħed jagħti daqqa t’għajn fuq fuq lejn id-diversi kapitoli jsib li l-ewwel kapitolu tal-green paper jittratta l-politika Ewropea dwar it-trasport marittimu, l-industrija, ir-reġjuni kostali, l-enerġija, is-sajd, l-ambjent marittimu u l-ekonomija u kif dawn jaffettwaw lil xulxin.  Naturalment, ikun hemm attenzjoni individwali, pero` iktar milli attenzjoni individwali għal kull wieħed minn dawn is-setturi fil-green paper se jkun hemm iktar enfasi fuq l-effett ħolistiku.
It-tieni kapitlu tal-green paper jagħmel enfasi iktar qawwija fuq l-importanza ta’ l-ekonomija marbuta mal-baħar, b’mod partikolari kif wieħed jista’ jiżviluppa u jisfrutta 
l-potenzjal ta’ dawn is-setturi b’mod kompetittiv.  Hawnhekk ukoll forsi wieħed jagħmel id-domanda:  wara tant eluf ta’ snin li ilhom jeżistu l-oċeani, kif nistgħu niżviluppaw prodotti nnovattivi mill-baħar?  Din hija diffiċli biex tagħmilha, pero` wieħed jispera li jasal għal din is-sitwazzjoni bil-parteċipazzjoni ta’ kulħadd.
Mill-pożizzjonijiet li ttieħdu mid-diversi pajjiżi, jidher ċar li kulħadd qed jipprova jiġbed lejn l-interessi partikolari tiegħu.  Aħna naturalment għamilna l-ikbar enfasi fuq il-Mediterran filwaqt li pajjiżi oħrajn għamlu iktar enfasi fuq l-ibħra ta’ madwarhom.  Pajjiżi li lanqas biss għandhom ibħra kellhom jieħdu pożizzjonijiet aktar distakkati minn dawk li ħadna aħna u minn pajjiżi oħra li għandhom kosta wkoll.  Permezz tal-green paper qed nipprovaw ukoll naraw x’se jkunu l-effetti tal-bidla fil-klima fuq l-ibħra u fuq il-potenzjal li joffru.  

It-tielet kapitlu jittratta b’mod partikolari l-ambjent marittimu u hawnhekk tidħol ir-responsabbilta` ta’ kull pajjiż għax fl-aħħar mill-aħħar jekk jitniġġes jew jitħassar l-ambjent marittimu dan jinfluwenza ħażin lil kulmin b’xi mod jew ieħor jisfrutta potenzjal marittimu.  Hawnhekk tidħol il-kwestjoni ta’ kif qiegħda tiġi degradata l-kosta ta’ l-Unjoni Ewropea bil-ħafna żvilupp li sar u li qed isir mingħajr ma fil-passat tajna importanza biżżejjed lill-protezzjoni tal-kosta.  Wara kollox, dan l-aspett huwa importanti kemm għat-turiżmu kif ukoll għas-sajd.
Fir-raba’ kapitolu hemm aċċenn qawwi għall-informazzjoni, li trid tkun aġġornata kemm jista’ jkun, biex l-effett negattiv ta’ l-attivitajiet li jsiru minna l-bnedmin innaqqsuh għall-inqas livell possibbli.  Irridu nammettu li kull darba li nittantaw immissu n-natura l-effett spiss ma jkunx wieħed pożittiv.  
Imbagħad beda jiġi diskuss il-mod ta’ kif nistgħu niffinanzjaw dak li wieħed jixtieq jagħmel għax jekk ma jkunx hemm il-fondi, b’mod partikolari biex tipproteġi l-ambjent marittimu, dawk ix-xewqat u l-pjanijiet jibqgħu fuq il-karta! Għaldaqstant, wieħed irid jaħseb kif fil-futur jistgħu jintużaw fondi strutturali u fondi ta’ koeżjoni biex il-kosta tiġi protetta kif ukoll tingħata l-ikbar valur possibbli. 
Imbagħad issemma’ wkoll il-punt li l-politika marittima għandha tkun ibbażata fuq il-prinċipju tas-solidarjeta`.  Dan ifisser li mhux biss ngħidu biss xi rridu nagħmlu aħna f’pajjiżna jew inkella aħna x’nippretendu mingħand xi pajjiż ieħor, imma rridu naħdmu b’koperazzjoni bejn il-pajjiżi kollha ta’ l-Unjoni Ewropea. Hawnhekk irridu nżommu f’moħħna wkoll li l-importanza tal-baħar tvarja minn pajjiż għall-ieħor u allura tinqala’ d-diffikulta` kif tista’ twassal pajjiżi b’interessi differenti u forsi anke konfliġġenti biex jikkoperaw u jikkordinaw il-ħidma tagħhom.
F’dan ir-rigward qed tissemma’ wkoll l-ħtieġa li jkun hemm kordinazzjoni aħjar f’dawk li huma riżorsi li jinforzaw il-liġijiet fl-ibħra ta’ madwarna.  Hawnhekk qed tqum id-domanda – għalissa hija domanda – jekk kull pajjiż għandux jibqa’ jiddeċiedi u jamministra hu fl-ibħra ta’ madwaru jew inkella għandux ikun hemm xi forma ta’ koperazzjoni iktar wiesgħa.  Fuq dan il-punt wieħed jista’ jgħid li hemm qasma bejn dawk il-pajjiżi li qegħdin jitkellmu dwar li għandu jkun hemm xi forma ta’ European coastguard u dawk li qegħdin isostnu li dan għandu jibqa’ jiġi amministrat mill-pajjiżi individwalment.  Tajjeb ngħid li s’issa għad m’hemmx pożizzjoni ċara, la minn Malta u lanqas mill-kumplament tal-pajjiżi l-oħra, dwar dawn il-proposti.  Imbagħad tissemma l-ħtieġa li l-patrimonju marittimu jkun imħares billi jkun hemm aktar kordinazzjoni milli kull pajjiż jaġixxi ndividwalment. 
Is-seba’ kapitolu jiffoka fuq il-proċess ta’ konsultazzjoni li se jibqa’ għaddej sa Ġunju tas-sena d-dieħla, jiġifieri għal perijodu ta’ sena. L-istess green paper u ,b’mod partikolari, il-Kummissarju għas-Sajd u l-Affrijiet Marittimi qed jinsistu li issa kull wieħed mill-istati membri m’għandux joqgħod fuq il-pożizzjoni li ta qabel il-pubblikazzjoni ta’ din il-green paper imma għandu jipparteċipa f’diversi inizjattivi fil-livell lokali u fil-livell Ewropew ħalli wara perijodu ta’ 12-il xahar ta’ konsultazzjoni nikkonsolidaw id-diversi pożizzjonijiet tad-diversi pajjiżi membri.

Bħala ministeru aħna ġejna nkarigati biex nikkordinaw din il-ħidma fost il-ministeri li semmejt iktar kmieni.  Jiena nieħu din l-opportunita` biex nirringrazzja lill-membri ta’ dan il-Kumitat għax nemmen li tistgħu tikkontribwixxi fuq dan huwa suġġett.  Bdejna wkoll konsultazzjonijiet ma’ diversi għaqdiet. L-idea hi li jkollna żewġ livelli ta’ parteċipazzjoni, jiġifieri fuq il-livell purament lokali u fuq livell internazzjonali.  Fuq livell lokali jipparteċipaw id-diversi għaqdiet li jmissu ma’ dawk l-oqsma kollha li semmejt iktar kmieni, bħat-turiżmu u s-sajd. F’dan ir-rigward qegħdin nirċievu kummenti mingħand l-għaqdiet u aktar ‘il quddiem għandna wkoll il-ħsieb li norganizzaw konferenza nazzjonali fejn kull għaqda tiġi mistiedna biex tieħu sehem. Mhux se jkun hemm limitu fuq in-numru ta’ għaqdiet li jistgħu jipparteċipaw, u jekk hemm xi għaqdiet li fl-opinjoni ta’ dan il-kumitat għandhom jiġu mistiedna nitlobkom biex tinformawna b’dan ħalli l-konferenza  jkollha l-ikbar parteċipazzjoni possibbli.  
Minbarra hekk, huwa maħsub li iktar ‘l quddiem - bejn wieħed u ieħor lejn l-aħħar ta’ Marzu jew il-bidu ta’ April - norganizzaw seminar hawn Malta li fih jipparteċipaw wkoll il-pajjiżi ta’ l-Unjoni Ewropea u pajjiżi oħrajn. Sa dak iż-żmien wieħed jassumi li nkunu qrobna iktar lejn pożizzjoni iktar ċara.  F’dan l-istadju għandna l-ħsieb, anke fil-kuntest tar-rwol ta’ Malta u fl-isfond tal-pożizzjoni ġeografika ta’ Malta, li għal din il-konferenza ma nistednux biss il-pajjiżi membri ta’ l-Unjoni Ewropea imma wkoll pajjiżi mill-kosta tan-naħa t’isfel tal-Mediterran u anke mil-Lvant Nofsani proprju biex nenfasizzaw ir-rwol Ewro-Mediterranju tagħna. L-għan hu, u dan kontinwament enfasizzajnieh fiż-żewġ laqgħat li kellna s’issa fil-livell Ewropew, li nkomplu nfiehmu lil pajjiżi l-oħra li ma tistax taqbad il-Mediterran u tgħid li nofsu, minn Ġibilta` sa Malta huwa baħar amministrat mod u l-kumplament huwa baħar ieħor amministrat b’mod differenti.  Kemm jista’ jkun irridu l-involviment tal-pajjiżi kollha, hi x’inhi l-adeżjoni politika tagħhom, biex nolqtu l-interessi tal-pajjiżi kollha.  L-idea hi li wara l-konferenza ta’ Marzu jew April inkunu f’qagħda li nikkonsolidaw u niffinalizzaw il-pożizzjoni tagħna ħalli fix-xahar ta’ Mejju ngħadduha lill-Kummissjoni.  Naħseb li għalissa tajjeb nieqaf hawnhekk biex jekk hemm xi domandi nipprova nweġibhom.

THE CHAIRMAN:  Prosit Ministru għad-diskors verament eżawrijenti u fl-istess ħin konċiż.  Ministru, jien xtaqtek tgħidilna jekk hemmx il-ħsieb li titwaqqaf xi task force u min se jkunu l-membri tat-task force?  Safejn hu possibbli tista’ tgħid s’issa x’kien il-feedback mill-Unjoni Ewropea jew minn pajjiżi oħra vis-à-vis l-position paper ta’ Malta? Barra minn hekk, niftakar il-Professur David Attard, li huwa espert f’dan il-qasam, waqt il-lectures ta’ l-universita` jgħid li kważi 80% jew 90% tax-shipping fil-Mediterran jgħaddi mill-kanal ta’ bejn Malta u Sqallija u allura tkun ħaġa għaqlija li kieku kellna nikkonvinċu the powers that be biex dak ix-shipping fil-fatt ma jgħaddix bejn Malta u Sqallija minħabba l-possibbilta` ta’ xi diżastru ambjentali, li għalina jkun diżastru, imma jdur ma’ Malta n-naħa t’isfel bejn Malta u t-Tuneżija.  Is it pie in the sky?  Din hija xi ħaġa impossibbli li ssir? Kemm hu possibbli li dan il-concern ta’ Malta jkun indirizzat? Ma rridx nikkommettik u lanqas irrid nitfa’ kliem f’ħalqek, pero` jiena qed nifhem sew li għada pitgħada l-ħsieb ta’ l-Unjoni Ewropea hu li titwaqqaf xi forma ta’ aġenzija jew xi awtorita` li tkun qisa l-maritime agency ta’ l-Unjoni Ewropea?  Tista’ tagħti xi ħjiel fuq dan u x’possibilita’ hemm li Malta tospita din l-aġenzija marittima ta’ l-Unjoni Ewropea?
Issa xi ħaġa li hi għal qalb ħafna l-Onor. Vella, jiġifieri dwar ir-riżorsi fil-qiegħ tal-baħar, bħal relitti arkeoloġiċi u storiċi, li jiġu misruqa minn diversi kumpanniji.  Fil-fatt, l-Onor. Vella jgħid, u għandu raġun, li fil-baħar Mediterran għandna wirt kbir, speċjalment wirt arkeoloġiku, pero` jiġu ħafna vapuri ta’ kumpanniji kbar li ħafna drabi lanqas ikunu pajjiżi tal-Mediterran, biex jisirqu u joħorġu dak il-wirt ‘il barra mill-Mediterran.  Jista’ l-Ministru jagħtina ħjiel dwar xi tgħid il-green paper fuq dan jew jekk għandux xi kummenti fuq dan l-aspett?  L-aħħar punt.  Ħadt gost ħafna meta semmejt ir-rwol li jista’ jieħu il-Kumitat għall-Affarijiet Barranin u Ewropej f’dan il-qasam.  Fil-fehma tiegħek, dan il-kumitat kif jista’ jkun ta’ għajnuna fit-tfassil ta’ dawn il-konsultazzjonijiet fix-xhur li ġejjin?  Dak kollu min-naħa tiegħi.  Issa ngħaddi l-kelma lill-Onor.  George Vella.

ONOR. GEORGE VELLA:  M’hemmx dubju li dan il-proġett huwa interessantissimu għal pajjiż marittimu bħal Malta u ta’ importanza enormi għall-Ewropa, fis-sens li tliet kwarti mill-fruntieri tagħha huma mdawrin bil-baħar.  Issa din il-green paper qed tħares lejn l-oqsma ta’ l-art u tal-baħar mill-aspetti kollha, jiġifieri, marittimu, sajd, ambjent, turiżmu u oħrajn.  Jiena ma kellix ċans naqra dan id-dokument, pero` jidher li qed ikopri prattikament l-oqsma kollha. Importanti huwa li wieħed jsegwi x’se jsir minnu. Wieħed jista’ jaqra ħafna u ħafna kotba fuq il-Mediterran, bħal Mediterranean, Portrait of a Sea ta’ Ernle Bradford, dak li konna nistudjaw fis-sixth form. Hemm ruxxmata kotba! Imma strettament x’inhu l-għan ta’ l-Unjoni Ewropea li tagħmel din it-tip ta’ politika?  Ma nistax nikkonċepixxi li jista’ jkun hemm xi forma ta’ liġi komprensiva li tikkontrolla l-attivitajiet kollha u m’hemmx dubju li eventwalment dan bilfors irid ikun imħaddem u attwat b’rispett sħiħ għal-liġi tal-baħar - the law of the sea - u ħafna mill-affarijiet bilfors se jkunu overlapping.   Pero` mbagħad hemm anke problemi oħra, bħall-provvista ta’ l-ilma, il-kontaminazzjoni ta’ l-ibħra, iċ-ċiklu tal-klima, il-carbon dioxide fl-ibħra u ħafna oqsma oħra.  Inħoss li dan id-dokument huwa interessanti u li għada pitgħada mhux se jibqa’ document imma għandu jsir volum.  Aktar kemm tiftaħ aktar se jkun dokument siewi ta’ riferenza għax m’għandiex dubju li hemm ruxxmata esperti jaħdmu fuq dawn l-aspetti differenti.  Għaldaqstant, jien m’għandix xi ngħid iktar ħlief li dan naqblu miegħu, għax aktar ma’ jkun hemm rispett, iktar ma’ jkun hemm valutazzjoni, iktar ma’ jkun hemm għarfien, iktar ma se jkun hemm kontroll fuq l-użu u l-interazzjoni bejn il-pajjiżi, bejn l-art u l-baħar, fl-oqsma tas-sajd, tat-trasport, tat-turiżmu u fl-esplojtazzjoni, aktar se jkun ta’ ġid għal kulħadd.  Nerġa’ ngħid li bħala gżira aħna niddependu totalment mill-baħar ta’ madwarna.  Issa se nsemmi żewġ punti li għamel riferenza għalihom l-Onor. Jason Azzopardi.
Dan is-suġġett minn dejjem kien jinteressani, u ngħidha bl-umilta` kollha, li way back fl-1982 - kumbinazzjoni dan l-aħħar il-Professur David Attard talabni kopja tar-rapport u ma stajtx insib kopja - kont rapporteur fil-Council of Europe fuq it-tniġġiż tal-baħar Mediterran minn sorsi marittimi, jiġifieri minn dak iż-żejt li joħroġ mill-qiegħ u mill-vapuri li semma l-Onor. Azzopardi.  Dak iż-żmien diġa` kont qed nitkellem fuq tracking stations tal-vapuri mal-kosta kollha ta’ l-Ewropa, ħaġa li llum dieħla.  Lill-Ministru nħeġġu li jekk jista’ jakkwista kopja ta’ dak ir-rapport u tar-rakkmandazzjonijiet li kienu saru.   It-teknoloġija mill-1982 sal-lum żviluppat u sar iktar faċli biex tagħmel satellite tracking systems.  Bl-umilta` kollha ngħid li kienet idea tiegħi li kienet tqajmet il-kwestjoni tat-trasport enormi li hemm bejnna u bejn Sqallija – fil-fatt meta kont Ministru ħdimt ma’ Prof. David Attard fuq din - għax dejjem emmint li jekk ikun hemm inċident li jinvolvi tanker taż-żejt, speċjalment fin-naħa tal-grigal ta’ pajjiżna minn fejn jiġi l-agħar maltemp, dak ma’ jkunx biss diżastru ambjentali imma jkun ukoll diżastru ekonomiku meta tqis li l-maġġoranza tal-postijiet turistiċi tagħna qegħdin fuq in-naħa tal-grigal tal-gżira.   L-argument tagħna kien li bħalma bejn Sardinja u Corsica fil-fliegu ta’ Bonifacia għandek kontroll tat-tankers li jgħaddu tant li tankers ta’ ċertu tunnellaġġ ma jistgħux jgħaddu u li jridu jiġu rispettati ċerti shipping lanes, għaliex bil-mod il-mod wieħed ma jistax jintroduċi dan il-konċett bejn Malta u Sqallija fuq dak ix-shipping li jgħaddi li wara kollox mhux intiż għal Ġenova jew għal Sqallija imma huwa ntiż biex jgħaddi għal Ġibilta`?  Tajjeb li ngħid – forsi anke l-Professur Attard jista’ jikkollabora dan – li aħna konna anke tkellimna fuq dan ma’ l-aġenzija ta’ l-IMO liema idea kienet għoġbithom. 
Dawn l-affarijiet jibdew bil-mod billi l-ewwel tibda tagħmel taħdidiet on a bilateral basis bejnek u bejn Sqallija biex tistabbilixxi shipping lanes u biex tagħmel monitoring stations ħalli mbagħad tara kif se ddaħħal dan fuq bażi internazzjonali.  Dik hija xi ħaġa li lilna sserrħilna rasna mill-periklu li jista’ jkollna.  Jiena se nitkellem ċar u ngħid li meta kont Ministru l-inkubu li kelli kien li xi darba xi ħadd iċempilli u jgħidli:  Isma’, tanker tefa’ 100,000 tunnellata żejt għoxrin mil ‘il bogħod minn Malta u issa araw x’se tagħmlu!  Dik kienet xi  ħaġa tal-biża’!  

Ir-relitti arkeoloġiċi u storiċi li hemm fil-qiegħ tal-Mediterran huwa suġġett ieħor għal qalbi. Il-Mediterran kien il-benniena taċ-ċivilta’ u allura hemmhekk għandek storja u relitti li jmorru lura l-bambin biss jaf kemm eluf ta’ snin.  Illum nafu li kif toħroġ ‘il barra mit-territorial waters issib ħafna jgħoddsulek b’apparat sofistikat u jieħdu dak li jsibu fil-qiegħ biex imbagħad tarahom fid-djar ta’ l-irkantijiet fi New York, f’Londra u f’postijiet oħra bħal dawn.  L-idea tiegħi minn dejjem kienet jekk b’xi mod jistax ikun hemm inizjattiva biex dak li hemm fil-qiegħ tal-Mediterran jiġi dikjarat li huwa tal-pajjiżi Mediterranji u ma jistax jittieħed minn hemmhekk biex jiġi rkantat fi New York jew f’Tokyo.  Dan joħroġ anke mil-law of the sea li titkellem dwar li dak li ma jiċċaqlaqx fil-qiegħ tal-baħar jappartjeni lil min għandu l-exclusive economic zone.   Jibqa’ l-fatt li dak kollu mhux ta’ Malta jew tal-Greċja jew ta’ l-Italja, imma tal-pajjiżi Mediterranji.   Hemm il-Baħar Nordiku, hemm iċ-Channel, l-Atlantiku u l-Mediterran, fejn diġa’ għandek prattikament tmien pajjiżi ta’ l-Unjoni Ewropea u għada pitgħada se jkollok aktar u allura naħseb li għandna jkollna biżżejjed saħħa biex nagħmlu enfasi fuq dan il-punt.
THE CHAIRMAN:  Grazzi ferm, ngħaddi għall-Onor. De Marco.

ONOR. MARIO DE MARCO:  Qabel xejn nixtieq nagħti prosit lil kulħadd għall-kontribut tagħhom.  Sur President, jien xtaqt tagħti, forsi iktar għall-benefiċċju tas-semmiegħa, iktar informazzjoni fuq l-aspett tas-sajd li lilna jolqotna ħafna bħala pajjiż u fuq dak li għandu x’jaqsam mal-merchant shipping.  

Meta qed nitkellmu fuq il-merchant shipping naħseb li aktar qed nitkellmu fuq shipping b’mod ġeneriku milli dwar ir-regolamentazzjoni u r-reġistrazzjoni tal-merchant shipping. Naħseb li dak jaqa’ taħt aspett ieħor tal-politika marittima ta’ l-Unjoni Ewropea.  Għaldaqstant napprezza jekk tista’ tidħol daqsxejn fid-dettall ta’ dawn iż-żewġ aspetti.

Inkompli fuq it-tema tal-law of the sea. Niftakar li f’sessjoni li kellna kien hemm dibattitu dwar jekk il-Mediterran għandux jiġi kkonsidrat bħala enclosed sea jew le u safejn niftakar jiena hemm trattament differenti taħt il-liġi tal-baħar bejn dawk li huma open oceans u dawk li huma enclosed sea.  Fil-fatt hemm min jikkonsidra l-Mediterran bħala enclosed sea. Għalhekk nistaqsi jekk hemmx iktar żviluppi dwar dan l-aspett ukoll?  
THE CHAIRMAN:  Grazzi ferm.  Il-Ministru.

ONOR. ĊENSU GALEA:  Mr Chairman, ħa nipprova nwieġeb, imbagħad jekk ir-risposti ma jkunux biżżejjed ngħaddi biex nispjega iktar skond il-każ.  Nibda bid-domanda tiegħek dwar it-task force jew sejħilha li trid.  Fil-fatt, li qed nagħmlu huwa li ħtarna grupp ta’ persuni fuq kumitat li se jkun chaired minni bħala l-Ministru li qed jikkordina dan ix-xogħol kollu.  Se jkun hemm żewġ barranin, il-Professur Ranier Fsadni u il-Professur David Attard, u rappreżentanti mill-ministeri responsabbli mill-affarijiet barranin, mirr-riżorsi u l-infrastruttura, mill-affarijiet rurali u l-ambjent u mill ġustizzja u l-affarijiet interni.  Nixtieq inżid hawnhekk li dan il-grupp se jinkludi wkoll rappreżentanza ta’ l-armata minħabba l-kwestjoni ta’ l-immigrazzjoni u rappreżentanza tal-ministeru tat-turiżmu u kultura.  Barra dawn ir-rappreżentanti, se jkun hemm id-Director EU Affairs tal-Ministeru tiegħi, is-Sur Anton Spiteri,  persuna mill-EU directorate, Dr Stephen Calleya kif ukoll rappreżentant mill-EU Directorate ta’ l-Uffiċċju tal-Prim Ministru.  Dik se tkun l-istruttura bażika imma jekk inħossu li għandu jkun hemm żieda ma’ dawn nies jew inkella jkun hemm xi suġġerimenti, anke min-naħa tagħkom, jiena miftuħ għal kull suġġeriment għax fl-aħħar mill-aħħar din hija materja li għaliha qed nipprovaw nattiraw parteċipazzjoni wiesgħa.
Mr Chairman, int għamilt riferenza, bħalma għamel wkoll Dr Vella, għat-traffiku marittimu li jgħaddi fiċ-channel bejn Sqallija u Malta.  M’hemmx dubju li filwaqt li dan it-traffiku joffri benefiċċji lil Malta jista’ joħloq ukoll problemi jew jagħti lok għal dak li l-Onor. Vella irrifera għalih bħala inkubu speċjalment għal min ikun responsabbli mill-foreign affairs jew mill-maritime affairs! Bħal ma qal l-Onor. Vella, kull darba li jċempel it-telefon, speċjalment f’ċerti ħinijiet strambi tal-ġurnata, tgħid: Hawn aħna! Ġara xi każ pass bogħod minna, iktar u iktar meta tkun għaddejt mill-esperjenza bħalma għaddejt jien fil-każ ta’ l-Erika, li veru ġrat bogħod minn pajjiżna, pero` li fil-ħinijiet bikrin ta’ fil-għodu bdejt ningħata l-informazzjoni fuq il-mobajl dwar x’ġara u ma ġarax!
ONOR. GEORGE VELLA: Nixtieq nippreċiża li l-inkubu li semmejt jinħoloq mill-biża` ta’ xi diżastru ambjentali mill-ħruġ ta’ żejt minn xi tanker.
ONOR. ĊENSU GALEA: Fil-fatt jiena t-telefon f’dan is-sens jinkwetani, jiġifieri minħabba l-maritime u minħabba s-civil aviation għax huma żewġ oqsma li telefonata dwarhom f’ċerti ħinijiet strambi tal-ġurnata jnisslu fik ansjeta`, tensjoni u anke biża’. Bejnek u bejn ruħek tibda tgħid: Allaħares qatt ġara xi ħaġa fuq xi ajruplan jew allaħares qatt ġara xi ħaġa fuq xi vapur!  L-inkubu li qed jagħmel riferenza għalih l-Onor. George Vella huwa f’dak is-sens li jien nikkondividi b’mod mill-iktar wiesa’.   Ħafna drabi ġie diskuss internament il-punt dwar it-passaġġ ta’ vapuri bejn Malta u Sqallija u kif wieħed jista’ b’xi mod jiddevjah minn hawnhekk.  Pero’, minħabba l-fatt li huwa konvenjenti li tgħaddi minn bejn Malta u Sqallija minflok ma’ tgħaddi min-naħa t’isfel, naħseb li s’issa għad hemm diffikultajiet prattiċi biex dan isir.  Pero` għandu jibqa’ l-għan tagħna li kemm jista’ jkun dak li m’għandniex bżonn jgħaddi minn dan ic-channel ma jgħaddix.  (Interruzzjonijiet)  Jekk u meta jiġu stabbiliti l-motorways of the seas li l-Ewropa qed titkellem dwarhom u li tnejn minnhom jolqtu lilna, waħda tal-Eastern Mediterranean u l-oħra tal-Western Mediterranean, naħseb illi bħala Malta għandna nieħdu l-opportunita` biex kemm jista’ jkun nipprovaw ma nħallux dawk il-vapuri ..… (Interruzzjonijiet)  Naturalment, dik hija waħda mill-possibilitajiet.  
L-Onor. Vella għamel riferenza wkoll għat-tracking systems.  Illum bi pjaċir ngħid illi Malta għaddejja mill-fażi li nistallaw dik li tissejjaħ l-vessel traffic management and information system (VTMIS), li hija ntenzjonata biex ikollna informazzjoni kontinwa dwar il-vapuri li jkunu għaddejjin madwarna.  Naturalment, aħna nafu li dejjem hemm il-possibbilta` li wieħed jipprova jabbuża, imma ladarba jkollna VTMIS systems in place inkunu f’qagħda li nikkontrollaw u nimmoniterjaw b’mod aħjar.  
L-Onor. Vella għamel riferenza għal dokument ta’ l-1982, meta l-affarijiet kienu għadhom fil-bidu, u jien se nipprova nsibu.  (Interruzzjonijiet) Jekk jagħtini reference number nipprova nġib kopja tiegħu. 
L-Onor. Azzopardi staqsa wkoll jekk hemmx il-ħsieb li finalment, wara tant diskussjonijiet, tiġi stabbilita aġenzija Ewropea.  F’dan l-istadju jidher li hemm l-intenzjoni li jkun hemm xi forma ta’ aġenzija. Naturalment, għalkemm s’issa mhux qegħdin f’qagħda li nissottomettu xi forma ta’ applikazzjoni formali, m’għandix dubju li jekk titwaqqaf din l-aġenzija l-Gvern ta’ Malta se jkollu interess li eventwalment juri x-xewqa tiegħu li din tkun stabbilita f’Malta.  Nemmnu li f’dan ir-rigward Malta għandha ħafna potenzjal u allura jekk titwaqqaf din l-aġenzija m’għandix dubju li aħna se nkunu minn ta’ quddiem li nipprovaw inġibuha lejn pajjiżna.

L-Onor. Vella u l-Onor. Azzopardi għamlu riferenza għall-kwestjoni tal-patrimonju li għandna mitluf f’qiegħ il-baħar, b’mod partikolari fil-Baħar Mediterran li għandu storja kbira mifruxa fuq medda ta’ eluf ta’ snin.  Nixtieq ngħid li hemm kapitlu apposta f’dan id-dokument li jittratta l-possibbilta` li nipproteġu l-patrimonju marittimu.  Jien naħseb li l-ebda gvern ma jixtieq li dan jinsteraqlu, pero` fir-realta` nafu, kif qal l-Onor. Vella, li mhux l-ewwel darba li kien hemm min irnexxielu jisraq jew li ipprova jagħmel dan. Għaldaqstant, il-punt ta’ l-Onor. Vella li, mhux biss fuq livell Ewropew imma anke fuq livell internazzjonali, nipprovaw ma nħallux jiġu rkantati dawk l-affarijiet li oriġinaw minn qiegħ l-ibħra ta’ l-Ewropa għandna nsegwuh. (Interruzzjonijiet)  Fil-fatt, kif semma l-Onor. Vella u kif qed jipprova jindirizza l-problema l-kapitlu 6, wieħed jista’ jisħaq iktar fuq il-punt li r-relitti u oġġetti oħra f’qiegħ il-baħar ma jitqisux iktar bħala ħwejjeġ ta’ l-ibħra territorjali Maltin jew ta’ l-ibħra territorjali Taljani, imma tal-Mediterran kollu kemm hu u anke fil-każ ta’ ibħra l-oħrajn.  Jien naqbel ma’ l-Onor Vella li ma tistax taqbad u ġġorr affarijiet mill-Ewropa għall-Asja jew għal x’imkien ieħor kew li mill-Amerika jew mill-Asja jġibuhomlejn Malta.  Dan huwa punt importanti ħafna.

Irridu naraw kif se jirnexxielna nisfruttaw l-estrazzjoni ta’ l-ilma, b’mod partikolari fil-Mediterran fejn għandna bżonn kbir ta’ ilma għax-xorb u għat-tisqija.  Irridu naraw li kemm jista’ jkun ma jkunx hemm kontaminazzjoni ta’ l-ibħra nfushom u anke ta’ xmajjar minħabba drenaġġi li jiżbroffaw fil-baħar u kawżi oħrajn.  Dawn huma kollha aspetti li wieħed irid jikkonsidrahom għax kollha jagħmlu ħafna dannu għall-potenzjal tal-baħar li għandna madwarna.  
L-Onor. De Marco, qajjem il-punti dwar is-sajd, x-shipping u anke l-argument dwar jekk il-Mediterran hux ikkunsidrat bħala an enclosed sea.  M’hemmx dubju li baħar bħalma hu l-Mediterran, li għandu tliet fetħiet żgħar jiġifieri tas-Suez, ta’ Gibilta` u l-ieħor li jagħti għall-Baħar l-Iswed, fil-fatt huwa baħar magħluq. Issa jekk ikunx jaqbel li finalment dan jiġi dikjarat bħala an enclosed sea jew le hija kwestjoni li wieħed irid jidħol fiha f’iktar dettall, pero` fiżikament żgur li huwa baħar magħluq għax ibati mill-problemi kollha kkawżati mill-għeluq.  Forsi jkun tajjeb għalhekk li, fil-kontest tal-pożizzjoni ta’ Malta, nenfasizzaw dan il-punt ta’ l-enclosed sea fis-sens li nipprovaw inġibu iktar finanzjament.  Il-fatt li huwa baħar magħluq allura f’każ ta’ kontaminazzjoni  din mhux se tinfirex malajr u allura b’xi mod wieħed forsi isib xi mezz ta’ finanzjament għal din is-sitwazzjoni partikolari. 
Rigward is-sajd qed niffokaw b’mod partikolari fuq is-sitwazzjoni fil-Mediterran li sfortunatament qed dejjem jitfaqqar f’dan is-settur.  Dan kien wieħed mill-punti prinċipali li ddiskutejna aktar kmieni din is-sena f’Antibes għax anke għall-Franċiżi s-sajd, mhux biss fl-oċean imma wkoll fil-Mediterran, huwa settur importanti.  Antibes hija area fejn hemm ħafna interess fis-sajd u hemmhekk qamet diskussjoni pjuttost imqanqla dwar kif nistgħu nibqgħu nistadu mingħajr ma neqirdu kollox.  Pero` teżisti kontroversja qawwija bejn dawk li jixtiequ li jkun hemm perijodu magħluq għas-sajd ta’ kważi l-ispeċi kollha u oħrajn li jgħidu:  Isma’, jiena dejjem għext mill-baħar u ma jinteressanix jekk jinqeridx il-baħar sakemm jien nibqa’ naqla’ l-għejxien tiegħi minnu.  Waħda mill-isfidi kbar li għandna hija li jekk inti tfaqqar iktar il-Baħar Mediterran f’perijodu pjuttost qasir se jkun hemm effetti negattivi ħafna fuq il-potenzjal tas-sajd. 

Il-merchant shipping huwa qasam li jinteressa b’mod qawwi lilna, lill-Greċja u lil Ċipru - li ħafna drabi jkunu f’konflitt ma’ pożizzjonijiet li jieħdu pajjiżi oħra – u allura rridu ninsistu fuq ir-rwol tal-merchant shipping ta’ l-Unjoni Ewropea.  Hawnhekk iqum ukoll punt kontenzjuż ħafna dwar x’miżuri jistgħu jittieħdu u għandhom jittieħdu biex filwaqt li nisfruttaw dan is-settur ma nagħmlux dannu lill-ambjent marittimu.  Jien se nieqaf hawnhekk, imma jekk ikun hemm xi domandi oħra nipprova nweġibhom.  

THE CHAIRMAN:  Prosit ferm, Ministru.  Jekk m’hawnx iktar kummenti jew rimarki nistgħu nikkonkludu hawnhekk. Pero` nitlob lill-membri jibqgħu hawnhekk għax għandna bżonn nitkellmu ftit bejnietna fuq xi ħaġa.  Grazzi ħafna, Ministru.  
ONOR. ĊENSU GALEA:  Forsi m’għamiltx riferenza għall-aħħar kumment li għaddejt inti dwar jekk il-kumitat jistax b’xi mod jipparteċipa f’dan il-proċess.  Jien naħseb li tistgħu u jekk hemm xi ideat min-naħa tagħkom għandkom twassluhomna. Nittama li għall-bidu tas-sena, forsi anke meta niġu lura mir-recess tal-Milied, nerġgħu niltaqgħu. Għandi nifhem li sa dak iż-żmien l-ideat ikunu mmaturaw iktar u nkunu f’qagħda li nagħtu l-aħħar dettalji dwar dak li jkun seħħ bejn issa u dak inhar.  Jien nixtieq ukoll li l-Kumitat jipparteċipa kemm fil-konferenza nazzjonali kif ukoll f’dik internazzjonali.

THE CHAIRMAN:  Grazzi ta’ l-aħħar punt li semmejt.  Fil-fatt nista’ nikkonferma anke pubblikament li dejjem kienet ix-xewqa tiegħek li dan il-Kumitat ikun involut f’dan il-proċess.  Għaldaqstant nistennew bil-ħerqa li nerġgħu niltaqgħu fil-futur qarib.  Grazzi.
Fit-8.15 p.m. il-Kumitat aġġorna għal data oħra.

